
657 hitz
Gauza txikiekin gozatzea eta bizitzaren helburuak norberak jartzea, horiexek dira bizitzaz gozatzeko sekretuetako batzuk. Denbora aurrera doa, sekula geratu gabe.

Mundua abiadan, eta neu berarekin

Adimen emozionala

David Gonzalez Pujana. 

Oso arin doa mundua, abiada bizian, eta etengabeko aldaketan; horrek presio handia eragiten du gugan. Epe jakin batzuk ezartzen zaizkigu, eta horiek bete beharrean gara, zenbaitetan erritmo zirraragarriak jarraituz. Hori horrela, askotan gure bizitzan benetan garrantzitsua dena eta ez dena bereizi ezinik aurkitzen gara. Kontuan izan presioa eragiten diguna estresa bera baino gehiago horretaz guk geuk eginiko interpretazio edo balorazioa dela. Hori dela eta, gutako bakoitzak bizipen emozional bat eraikitzen du, gertaera edo egoera berbera izanik ere. 

Geure buruarengan presioa eragiteko beste modu bat ordezkaezinak garela pentsatzea da, halako lana edo proiektua ezinezkoa dela geu egon ezean. Baina egia esanda, inor ez da ezinbestekoa, eta, maiz, ordu batzuk tarteko, gu baino prestakuntza handiagoko norbaitek ordezka gaitzake. Zer esanik ez arlo pertsonalean, bikotekide, guraso edo lagun moduan ere ordezkatuak izan gaitezke, harremana behar bezala mantendu eta zaintzeko gai ez bagara behintzat. 

Arazo hauen inguruan, kontsumoaren gizarte honek ageriko eraginak uzten ditu; elkar baloratzerakoan, ospea, jabego kopurua edo eskuratutako lorpenen arabera aritzen baikara. Hori guztia mantentzeak prezio altua du, ordea. Nork bere buruarentzat eta besteentzat ere denborarik ez izatea. Gainera, askotan hori guztia ere ez da nahikoa, guk geuk planteatutako helburu horietara ere ez baikara iristen. Gauzak egin eta egin dihardugu, geure burua justifikatzen, besteengatik ari garela esanez (familiagatik, esate baterako), etorkizunean lortuko dugun horretaz gozatuko dugulakoan. Baina nork daki egun hori benetan iritsiko den? Litekeena da presio hori dela-eta gaixotzea, edo, tamalez, istripuren bat izatea; hain da ustekabekoa bizitza! Orduan, aurrez erabilitako denbora hori guztia alferrikakoa litzateke. 

Benetan pentsatuz, geure helburuak al dira benetan, edo nolabait inposatuak al dira? Geure buruarekin gogobeteta sentitzeko ezinbesteko bilakatu al ditugu? 

Nork jartzen ditu helburuak? 

Gizakiok, intsektu bat edo lore bat bezain garrantzitsu edo baliogabekoak gara. Ez gehiago, ezta gutxiago ere. Aurkakoa pentsatzen badugu, agian, geure egoaren esklabo izango gara. Guk intsektu bat zapaltzen dugu eta ez da ezer gertatzen; aldiz, ez dadila gertatu kotxe batek gutako norbait harrapatzea. Benetan, baliotsuagoak edo garrantzitsuagoak al gara? Zenbat gizabanako hiltzen ote da egunean gerrateak tarteko, gaixotasunagatik, istripuengatik ... oso gazterik izanda ere? Abiada bizian doa bizitza, eta segundo gutxitan ezerezean gera daiteke. Geure burua eta bizitza ere ahalik eta gehien erregulatu eta orekatu beharra dugu. Guretzat, benetan garrantzitsua den hori helburu eta xede bilakatuz, lehentasuna horretan jarriaz. Ez kanpotik konpainia erraldoi horiek euren irabaziak bikoizteko inposatzen dizkigutenak. 

Bizi eta igarotako egun bakoitzean, norbanako erregulatuak izaten ikasi behar dugu, integritatez bizitzeko eta mugitzeko, eta dagokion balioa ezartzen, lanari bezala, adiskidetasunari, bikoteari, besteekiko maitasunari, eskuzabaltasunari eta osasun pertsonalari ere. Ezer gehiegi nabarmendu ez dadin. 

Alferrikakoa izango zait neure burua kontrolatzen edo gutxiago sufritzen saiatzea, egun osoan lan eta lan eta lan aritzen banaiz, eta beste alderdiak alde batera uzten baditut. Tristea da benetan urteak igaro eta bizitzaz gozatzeko gai ez izatea, seme-alabak hazten ikusteaz ez gozatzea, edo lagunez eta familiaz. Esate baterako, ordezkaezina naizelakoan banengo, eta, horregatik, nire bikotekidea behar bezala zaindu ez eta beraz arduratzen ez banaiz. Tristea, halaber, asteburuko eguzki egun goxo batez ezin gozatu izana, besteek miretsiko nauten zerbaitetan nabarmentzea nahiago izateagatik. 

Bai, geuretzat lana egin beharra dugu, baina besteekin, eta ondokoak zapaldu edo suntsitu gabe. Izan ere, zergatik ez garatu norbere alderdirik eskuzabalena, ingurukoekiko benetako estimua lantzen saiatu? Besteekiko kezkak benetakoa behar du. Besteekiko emozio baikorrak landuz lorpen esanguratsuak eskura daitezke. Benetako zoriona. 

Daukagunarekin ados izatea, betiere, gehiago lortzeko asmoarekin, baina mugak kontuan izanik. Inori kalterik egin gabe, geure bizitzaren jaun eta jabe izatea bilatu behar dugu, eguneroko gauza txiki horiez gozatuz. Xumeak, baliogabeak dirudite agian, baina garrantzitsuak dira benetan. 

Lanean edo beste zereginetan ere, norberarekin eta besteekin gozatuz aritzea da zoriontsu izatea; egokitu zaigun mundu zirraragarri honetan geure ahalmen zoragarri hori guztia zabalduz; izan ere, agian ez dago besterik. Bizitzaren gurpilean, batzuk alde egin ahala, besteak ordezkatzera sartzen dira. Hala, beraz, goza ezazu une honetan duzunaz, hemen eta orain. 

